Коми Республикаын олӧмӧ пӧртсьӧ ӧткӧн олысь олӧма гражданалы социально-экономическӧй оланног бурмӧдӧм серти мероприятиеяс план, мый веськӧдӧма налысь оланногсӧ бурмӧдӧм вылӧ

Та йылысь юӧртіс «Вермӧм» республиканскӧй оргкомитетса заседание вылын Коми Республикаса Юралысьӧс вежысь Виталий Стаханов.

Торйӧн Виталий Стаханов казьтыштіс, мый Россия Федерацияса Веськӧдлан котыр тшӧктіс котыртны ӧткӧн олысь олӧма гражданалы социально-экономическӧй оланногсӧ бурмӧдӧм кузя мероприятиеяс примитан удж.

Мероприятиеяс план серти ӧткӧн олысь олӧма гражданалысь туяласны оланін условиеяссӧ, видзӧдласны, кутшӧмӧсь налӧн пӧжарысь видзчысян да техническӧй состояниеясыс, нуӧдасны олан жыръясын дзоньтасян уджъяс, могмӧдасны судзсьытӧмаясӧс став сикас социальнӧй услугаӧн, котыртасны налы медицина боксянь видлалӧмъяс, шойччӧм да босьтасны на вылын шефство. Сы кындзи, 2012 во йирым тӧлысьын планируйтсьӧ нуӧдны социальнӧй услугаяс ярманга - олӧма йӧзлы дінмукостса форум.

Оргкомитетын удж збыльмӧдігӧн Коми Республикаса йӧзлы отсӧг сетан агентствоӧн веськӧдлысьлы да Коми Республикаса йӧзлысь дзоньвидзалун видзан министрлы вӧлі вӧзйӧма пыртны планӧ содтӧд мероприятиеяс да стӧчмӧдны найӧс збыльмӧдан кад серти да индыны олӧма йӧз категорияяс, кодъяслы колӧ нуӧдны диспансернӧй осмотр.

Виталий Стаханов  тшӧктіс матысса кадӧ эштӧдны сетан услугаяслысь плансӧ, стӧчмӧдны наын нуждайтчысь йӧз категорияяссӧ да мероприятиеяслысь збыльмӧдан кадсӧ.

Сы кындзи, оргкомитетӧ пырысьяс видлалісны олӧма йӧзӧс, сы лыдын Великӧй Отечественнӧй войнаса ветеранъясӧс мошенничайтӧмысь видзан юалӧмъяс. Торйӧн майшӧдлӧ инӧд дорйысьясӧс сотӧвӧй связькӧд йитчӧм мыж вӧчӧмъяс.

Медым бырӧдны омӧль лоӧмторъяссӧ, колӧ олӧма йӧз пӧвстын нуӧдны ӧлӧдана удж,  кесйӧдліс В. Стаханов. Сылӧн видзӧдлас серти, гӧгӧрвоӧдан удж нуӧдӧм дорӧ колӧ активнӧя босьтчӧдны йӧзлысь дзоньвидзалун видзан учреждениеяс, оланін да коммунальнӧй овмӧс, йӧзлы отсӧг сетан учреждениеяс, ветеранъяслӧн ӧтйӧза котыръяс да кыдз позьӧ унджык ыджыд поколениеа йӧзлы висьтавны мыж вӧчан способъяс йылысь, кодъясӧн вӧдитчӧны мошенникъяс.

